
LABURPENA:  Pikler-Lóczy hezkuntza-eredua haurtxoen eta haur txikien hazkuntza sakon aztertu 
duen pedagogia da. Eredu honen inguruan haurraren garapenean, autonomian, kalitatezko zaintzetan 
eta helduarekin harreman on bat izatean oinarritutako hezkuntza-sistema oso bat garatu da. Lehen haur-
tzaroarekin lanean jarduteko ezinbesteko eredua izanik, lan honen helburua izan da Pikler-Lóczy peda-
gogiak inpaktu handiko ekarpen zientifikoetan duen presentzia aztertzea, honek mundu akademikoan 
duen pisua aztertzeko asmoz. Emaitzek erakusten dute azken urteetan Pikler-Lóczy pedagogiaren ingu-
ruko ekarpenak modu esanguratsuan igo direla. Pedagogia honen inguruan maila akademikoan lan egin 
ahal izateko aukerak areagotzen ditu horrek. 

GAKO-HITZAK:  Pikler-Lóczy hezkuntza-eredua, lehen haurtzaroa, hezkuntza, inpaktua, akademia.

ABSTRACT:  The Pikler-Lóczy educational approach is a pedagogy that has deeply studied the 
growth of babies and young children. Around this model, a whole educational system has been de-
veloped based on the child’s development, autonomy, quality cares and a good relationship with the 
adult. Being an essential model for working with early childhood, the aim of this work was to analyze 
the presence of the Pikler-Lóczy pedagogy in high-impact scientific contributions, with the aim of ana-
lyzing its weight in the academic world. The results show a significant increase in the contributions of 
Pikler-Lóczy pedagogy in recent years. This broadens the possibilities of being able to work on this 
pedagogy at an academic level.

KEYWORDS:  Pikler-Lóczy educational approach, early childhood, education, impact, academy.



Amaia Arribillaga Trebolazabala, Nahia Idoiaga Mondragon

32� Tantak, 2024, 36(1), 31-62 

RESUMEN:  El modelo educativo Pikler-Lóczy es una pedagogía que ha estudiado profundamente 
el crecimiento de bebés y niños pequeños. En torno a este modelo se ha desarrollado todo un sistema 
educativo basado en el desarrollo del niño, su autonomía, unos cuidados de calidad y una buena re-
lación con el adulto. Siendo un modelo imprescindible para el trabajo con la primera infancia, el ob-
jetivo de este trabajo ha sido analizar la presencia de la pedagogía Pikler-Lóczy en contribuciones 
científicas de alto impacto, con el fin de analizar su peso en el mundo académico. Los resultados 
muestran que en los últimos años los aportes sobre la pedagogía Pikler-Lóczy han aumentado de ma-
nera significativa. Esto amplía las posibilidades de poder trabajar a nivel académico en torno a esta 
pedagogía.

PALABRAS CLAVE:  Modelo educativo Pikler-Lóczy, primera infancia, educación, impacto, academia.

RÉSUMÉ:  Le modèle éducatif Pikler-Lóczy est une pédagogie qui a étudié en profondeur la crois-
sance des bébés et des jeunes enfants. Tout un système éducatif basé sur le développement de l’enfant, 
l’autonomie, la qualité des soins et une bonne relation avec l’adulte a été développé autour de ce mo-
dèle. Ce modèle étant essentiel pour le travail sur la petite enfance, l’objectif de cet article était d’ana-
lyser la présence de la pédagogie Pikler-Lóczy dans les contributions scientifiques à fort impact, afin 
d’analyser son poids dans le monde académique. Les résultats montrent que ces dernières années, les 
contributions sur la pédagogie Pikler-Lóczy ont augmenté de manière significative. Cela élargit les 
possibilités de travailler sur cette pédagogie au niveau académique.

MOTS-CLÉS:  Modèle pédagogique de Pikler-Lóczy, petite enfance, éducation, impact, académie.

1.  SARRERA

Emmi Pikler (1902-1984) Vienan jaio zen. Han igaro zuen haurtzaroa, 
familiarekin 1908an Budapestera joan zen arte. Ondoren, Vienara itzuli 
zen medikuntza ikastera eta 1920ko hamarkadan pediatriako diploma lortu 
zuen. 1935ean, Hungarian ere pediatriako aitortza jaso zuen eta Budapes-
ten hasi zen lanean (Belasko, 2023). Familien pediatra gisa familien esku-
hartzea gutxituz eta haur txikien autonomian konfiantza sustatuz jardun 
zuen, jarrera horretan ehundik gorako haurtxoen eta haur txikien hezkuntza 
bidelagunduz, hamar urte baino gehiagotan zehar (Falk, 2022).

1946an, Budapesteko Lóczy kaleko sehaska-etxearen antolakuntzaren 
eta zuzendaritzaren ardura eman ziotenean, Piklerrek hiru helburu zituen 
buruan (Falk, 2022; Herran, 2016). Lehenengo helburua, instituzio batean 
haur txikien garapen osasungarria sustatuko zuten baldintzak sortzea posi-
ble zela frogatzea; bigarren helburua, Emmi Piklerrek berak sortutako hez-
kuntza-sistema eraginkorra zela egiaztatzea; eta hirugarrena, eguneroko bi-
zitzako egoeretan haur horien garapenari buruzko behaketa sistematikoak 
egitea (Herran, 2016).

Pikler-Lóczy pedagogiaren oinarrizko printzipioak

Pikler doktorearen pentsamenduaren funtsezko ideia nagusien artean 
mugimendu librearen, aktibitatearen, ikaste autonomoaren, haurrak bere 



Pikler-Lóczy pedagogiaren inguruko ekarpen akademikoen berrikuspen bat...

https://doi.org/10.1387/tantak.25201� 33

ekimenez hasitako jardueraren eta konpetentziaren ideiak daude (Tardos, 
2010). Guztiek haurraren autonomian jartzen dute azpimarra, bizitzaren 
hasieratik bertatik (Falk, 2022).

Haurren jarduera autonomoa errespetatzearekin batera, helduarekin 
harreman pertsonal on bat sortzea zen haren ereduaren beste zutabea (Be-
lasko, 2023). Haurraren eta helduaren arteko harreman pribilegiatu hori 
zaintza-uneetan ume bakoitzari arreta osoa eskainiz lortzen zuten, eta 
umea sujetu aktibo gisa tratatuz, haren ekimenak eta erantzunak kontuan 
hartuz (Kelemen, 2016), negoziazioen bitartez lankidetzara helduz (Tardos 
& Vasseur-Paumelle, 1991). Funtsezko bi printzipio horiek, aurretik fami-
liei seme-alaben hazkuntzan laguntzean landutakoak, bere hezkuntza-siste-
maren oinarria osatu zuten (Falk, 2022).

1973an Geneviéve Appell-ek (psikologoa) eta Myriam David-ek (psi-
kiatra), Lóczy ou le maternage insolite liburuan, Pikler-Lóczy hezkuntza-
ereduaren oinarrizko printzipioak eta Institutuaren jardunaren alderdi esan-
guratsuenak aztertu zituzten (David & Appell, 2010).

Azterketa horretan oinarrituta, lehen aipatutako funtsezko bi zutabe ho-
riek oinarrizko beste bi printzipiorekin oso lotuta zeudela ondorioztatu zu-
ten autoreek, eta Pikler-Lóczy Institutuan haiekin bat etorri zirenez, peda-
gogia honen oinarria lau printzipioren inguruan osatu zuten (Falk, 2022; 
Herran 2014).

Honako hauek izango lirateke pedagogia honen oinarrizko lau printzi-
pioak (Falk 2022; David & Appell, 2010):

—	Haurrak bere ekimenez hasitako jarduera autonomoa balioztatzea.
—	Haurraren harreman pertsonal egonkorren sostengua eta, horien ar-

tetik, pertsona pribilegiatuekiko harremana.
—	Haur bakoitzak bere buruaren eta bere inguruaren kontzientzia har-

tzeko etengabeko ahalegina.
—	Haurraren osasun fisikoko egoera ona sustatzea eta mantentzea, au-

rrez aipatutako printzipioak aplikatu ahal izateko, eta aldi berean, 
horien emaitza gisa.

Printzipio horiek multzo koherente eta banaezina osatzen dute, haur 
eta haur talde bakoitzaren bizi-antolamendua zein bertako hezkuntza-giroa 
zehaztuz, eta Lóczyko langileen lana zeharkatzen eta gidatzen dute (Falk, 
2022).

Pikler-Lóczy pedagogia eta haren garrantzia Haur Hezkuntzan

Pikler-Lóczy pedagogia haurtxoen eta haur txikien zaintzarako eta hez-
kuntzarako berariaz garatu den ikuspegi hezitzailea da (Herran, 2014). Eu-
ren sorreratik hamarkadetan zehar egindako lan teoriko eta praktikoan oi-
narrituta, haurraren garapenaren aldiak, haien berezko gaitasunak, asetu 

beharreko beharrak, hezitzailearen jarduna eta etorkizuneko lorpenak mai-
suki ezagutzen dituena (Belasko, 2023; Belza, 2020).

Haurra ardatz duen ikuspegia izanik, Pikler-Lóczy pedagogiak arreta-
ren eta zaintzaren erdigunean jartzen du haurra (Belza et al., 2019). Haurra 
bere beharrak, nahiak eta garapen-erritmoak dituen gizabanako autonomo 
gisa onartzen da (Hammond, 2021). Haur bakoitzaren beharretara egoki-
tzen diren eta haur horien garapena errespetuz sustatzen duten hezitzaileen 
lana oinarritzen du horrek (Sagastui et al., 2022).

Pikler-Lóczy pedagogia hezitzaileen eta haurren arteko konfian-
tzazko harremanak eraikitzean oinarritzen da. Haurraren ongizatea hel-
duaren esku dago hein handi batean, eta literalki ere bere eskuetan, ho-
nek haurra ukitzeko duen moduan (Tardos, 2010). Izan ere, pedagogia 
honek arreta berezia eskaintzen dio haurren zaintza emozional eta afekti-
boari (Belza, 2023; Herran, 2014). Hezitzaileen eta haurren arteko elka-
rreragin hurbil eta maitekorrak sustatzen dira, haurren garapen emozional 
osasungarrirako funtsezkoak diren harreman seguruak bermatuz (Belasko 
et al., 2019).

Pedagogia honek haur bakoitzak bere garapen-erritmoa duela onartzen 
du, eta hezkuntza goiztiarreko geletan banakako garapenarekiko errespetua 
lehenesten du (Herran, 2014). Hezitzaileek arreta handiz begiratzen diete 
haurrei, bakoitzaren beharrak eta trebetasunak ezagutzeko eta, horrela, la-
guntza eta heziketa beraien beharrizanetara egokitzeko gai dira (Godall, 
2016).

Haur bakoitzaren garapen-erritmo indibidualari dioten errespetuarekin 
lotuta, haurren jarduera autonomoa sostengatzean datza pedagogia honen 
oinarrietako bat (Belasko et  al., 2022). Haurrei beren kabuz esploratzen 
eta igartzen uzten zaie, eta horrek lagundu egiten die arazoak konpontzeko, 
erabakiak hartzeko eta norberaren buruarekiko konfiantza izateko trebeta-
sunak garatzen (Belasko et al., 2022; Pikler, 1968).

Jarduera autonomo hori bai zaintza momentuetan bai jolaserako tartee-
tan hobesten da, haurrari bere ekimenean bidelagunduz, bizi duen garai-
rako behar duen espazio eta materiala egoki prestatuz (Tardos, 2010). Be-
reziki garrantzitsua da Pikler pedagogiak jolas librea azpimarratzen duela 
eta bat-batekoa asko baloratzen dela (Sagastui et al., 2020; 2022). Horrela, 
haurrek jolasaren bidez esploratzeko eta ikasteko aukera daukate, eta ho-
rrek haien garapen kognitiboa, motorra eta soziala sustatzen ditu (Sagastui 
et al., 2020; 2022).

Jarduera autonomoa gauzatu ahal izateko, haurrak berezkoak dituen 
gaitasunak kontuan hartu behar dira. Piklerrek (1979) haurtxoaren konpe-
tentzia aintzat hartu beharreko alderdi garrantzitsua zela uste zuen, eta hau-
rraren gaitasunetan konfiantza handia izatea ezinbestekoa zela honen gara-
pen osasuntsuan modu egokian laguntzeko (Tardos, 2010), bai eta hauen 
garapenaren aldiaren araberako ezagutza sakona izatea ere (Kelemen, 
2016).

Alderdi horiek lantzeko eta profesionalizazioa lortzeko, Pikler-Lóczy 
Institutuan eta gaur egun Emmi Pikler Haur Eskolan lan egiten duten hezi-
tzaileek etengabeko prestakuntza jasotzen dute, eta haien praktikari buruz 
hausnartzen dute eskolako pedagogo, psikologo eta pediatrekin batera (Be-
lasko, 2023; Divito, 2017). Horrek bermatuko du kalitate handiko zaintza-
giroa eskaintzeko eta haurren garapen integrala sustatzeko ondo prestatuta 
egongo direla (Belza, 2023).

Laburbilduz, Pikler-Lóczy pedagogiak haurtzaroarekiko errespetuzko 
ikuspegi baten garrantzia nabarmentzen du, haurra erdigunean jarriko 
duena eta behaketan eta haurren garapenarekiko errespetuan oinarritua 
egongo dena (Herran, 2022). Autonomia, jolasa eta harreman seguruak 
azpimarratzen dituenez, tresna baliotsua da haur-hezkuntzan, bizitzako 
lehen urteetan haurren garapen osasuntsua eta orekatua lortzen lagun-
tzen baitu (Herran, 2022). Hori dela eta, Hezkuntza Goiztiarreko hain-
bat haur-eskolatan ardatz bihurtu den pedagogia da (Sagastui eta Herran, 
2018). 

2.  HELBURUA

Jorratu berri den marko teorikoan Pikler-Lóczy pedagogiaren testuin-
gurua eta baita haur hezkuntzan duen garrantzia ere ezagutu ahal izan da. 
Behin hori jakinda, pedagogia honek inpaktu handiko mundu akademikoan 
izan duen garrantziari buruz ikertu nahi izan dugu lan honetan, benetan 
unibertsitate-mailan erabiltzen diren iturri nagusietan, hau da, inpaktuzko 
artikulu zientifiko eta doktore-tesietan, izan duen hedapena aztertzeko xe-
dearekin. 

3.  METODOLOGIA

Lan honetarako, 2023ko uztailaren 18an (2024ko urriaren 17an eta 
2025eko urtarrilaren 29an eguneratua) Pikler-Lóczy pedagogiari buruzko 
artikulu zientifikoen bilaketa egin zen Web of Science (WOS) bilatzai-
lean, eta bilatutako hitzak Pikler, Emmi Pikler, Lóczy eta Pikler-Lóczy 
izan ziren. Hasierako bilaketan 72 artikulu aurkitu ziren, eta lau iragazki 
aplikatu ziren Pikler-Lóczy pedagogia gai nagusitzat edo ikerketaren oi-
narrian zutenak besteetatik bereizteko: izenburuaren azterketa (40 bazter-
tuta), gako-hitzen testuingurua aztertzea (6 baztertuta), artikuluaren gaia 
sakon aztertzea (3 baztertuta) eta eskuragarri ez zegoen artikulu 1 baz-
tertzea. Hasierako emaitzan, 22 artikulu aukeratu ziren. Horren ondoren, 
bilaketa 2024ko urriaren 17an eta 2025eko urtarrilaren 29an eguneratu 
da, eta iragazki berdinak aplikatuz eta artikuluak ez direnak baztertzea 
(10) iragazki berri bat kontuan hartuz, 6  artikulu gehitu dira amaierako 

emaitzara, guztira 28. Ondorioz, 28  artikulu aukeratu dira ikerketarako, 
eta horiei pedagogia honen inguruan argitaratutako doktorego-tesiak ere 
gehitu nahi izan zaizkie. Aurkitutako bakarrak Euskal Herriko Uniber-
tsitatean (UPV/EHU) egindako 3 tesi izan dira. Bilboko Hezkuntza Fa-
kultatean egindako 3 doktore-tesiak gehituta, guztira 31 ekarpen aztertu 
dira.

4.  EMAITZAK

Berrikuspenean aurkitutako 28  artikulu eta 3 doktore-tesi horiek 
behin identifikatuta, bakoitzaren analisia egin da. Horretarako, bi az-
terketa mota egin dira. Lehenik, ekarpen bakoitzaren datu orokorrak is-
latzeko asmoz, argitalpen mota, autoreak, izenburua, iturria (aldizka-
ria), argitalpen-data, hizkuntza eta lurraldea eta ISSN-a berrikusi dira 
(1. Taula). Bigarrenik, ekarpen bakoitzaren edukiaren azterketa eginaz, 
haien gaia, laburpena, helburuak, emaitzak eta ondorio nagusiak zein di-
ren jaso da (Ikus 2. Taula).

Ekarpen bakoitzaren analisi honetan, betiere WOS bilatzailean egin-
dako bilaketan oinarrituta, datu bakoitzari dagozkion ezaugarri hauek az-
tertu ahal izan dira:

Argitalpen motari dagokionez, aurkitutako 31 ekarpenetatik 28 artikulu zien-
tifikoak izan dira eta 3 doktore-tesiak. Ekarpen guztiek oinarri zientifiko sen-
doa dutela jakinda, nabarmentzekoa da hiru doktore-tesietan Pikler-Lóczy peda-
gogiari buruz egiten den lan teorikoa. Pedagogia honen egitura azaltzea lortzen 
dute, oinarrizko printzipioetatik hasita, egunerokotasuneko egoerei ematen zaien 
erantzunetaraino, xehetasunez beteriko analisi sakonak eta landuak eginez.

Autoreen inguruan, guztira 46 autore ezberdin identifikatu dira, haietako 
batzuk ekarpen bat baino gehiagoren autoreak. Haien artean, 33 autore emaku-
meak dira, 10 gizonezkoak eta 3 ezezagunak; hau da, autoreen %71,73 ema-
kumeak dira. Hori, egile bakoitza behin bakarrik kontatzen bada, baina egile 
bakoitzak parte hartu duen artikulu guztien autoretza kontuan hartzen bada, 
guztira 75 autoretza dira agertzen direnak. Horien artean, 62 emakumeenak 
dira, aurreko portzentajea oraindik eta altuagoa bihurtuz, eta emakume auto-
reen presentzia %82,67ra igoz.

Autoreen atalean ere ikusi da haietako bik autoretza kopururik altuena 
daukatela, 11 eta 9 ekarpenekin. Autoretza gehien dituzten hurrengo auto-
reak sei ekarpen egin ditu, hurrengoak bost eta hurrengoak hiru. Ekarpen 
gehien egin dituzten bost autoreak bilaketa honetako hainbat ekarpenetan 
autoretza konpartitzen agertzen dira, eta Euskal Herriko Unibertsitateko 
(UPV/EHU) lau irakasle eta Bartzelonako Unibertsitateko (UB) irakasle 
bat dira. Guztira aztertu diren 31 ekarpenetatik, haietako 15ek talde hone-
tako baten edo baten baino gehiagoren autoretza izan du. Beste autore guz-
tiek ekarpen bakarra egin dute. Ekarpen gehien idatzi dituen talde horren 
ekarpenen gaia eta edukia aztertuz, guztiek dute Pikler hezitzailearen jo-
kabidea, modu batean edo bestean, ikertzea haien jomugan. Horretaz gain, 
haiek idatzitako ekarpen guztiak 2019tik 2024ra bitartean idatzitakoak di-
rela ere ageri da emaitzetan, bat izan ezik, 2014koa dena.

Argitalpen-datari dagokionez, ekarpen gehienak 2014. urtetik hona argita-
ratuak izan direla ikusi da; izan ere, azken hamarkada honetan 25 ekarpen pu-
blikatu dira. Gainera, 2023. urtea izan da argitalpen gehien izan dituen urtea, 6 
ekarpenekin. 

Bilaketan agertu diren hizkuntzarekin jarraituz, ingelesak ditu ekarpen 
gehien alde handiarekin, hogeita hamaikatik hemezortzi. Hurrengo hizkun-
tza erabilienak frantsesa eta portugalera dira, lau ekarpenekin, eta gazte-
lania hiru ekarpenekin. Horrek ez du esan nahi ekarpen gehienak ingelesa 
ama-hizkuntza duten herrialdeetan idatzi direnik, baizik eta maila akade-
mikoan gehien erabiltzen eta erabiltzea hobesten den hizkuntza dela. 

Hain zuzen ere, ekarpenak idatzitako sorrerako lurraldeari erreparatuz, 
bestelako aniztasun bat aurkitzen dugu. Alderdi horretan, ekarpen gehien 
Euskal Herriak eta Kataluniak egin dituzte, bien arteko unibertsitateetako 
(UPV/EHU eta UB) irakasleek elkarlanean hamar artikulu plazaratuz. Gai-
nera, hiru doktoretza-tesiak Euskal Herrian kokatu arren, haien zuzendarie-
tako bat kataluniakoa (UB) zen; beraz, aipatzekoa da talde honek eginiko 
ekarpena, bereziki doktorego-tesi horien markoan. 

Bestalde, ekarpen zientifikoen edukiari (2. Taula) erreparatuaz eta 
ekarpenaren gaiari eta helburuari begira, ekarpen gehienak Pikler-Lóczy 
pedagogiaren ezaugarri zehatz bat aztertzean zentratzen direla ikusi da, 
adibidez, Pikler hezitzailearen jokabidea jolas librean dauden bitartean; 
beste batzuk, aldiz, pedagogia hau bere osotasunean azaltzean eta azter-
tzean zentratzen dira: esate baterako, Pikler-Lóczy pedagogia haur-esko-
lan. Ekarpen guztietatik hamalau, Emmi Pikler Haur Eskolan egindako 
behaketetan oinarritutako ikerketak dira, eta guztietan autoreak, haien ar-
tean autoretzak banatuz, UPV/EHUko lau irakasle eta Bartzelonako ira-
kasle bat dira. Ekarpen hauen gai nagusia Pikler hezitzailearen jokabidea 
izan da, eta, beste batzuen artean, hezitzaileek jokabide-eredu edo koreo-
grafia bati jarraitu dioten ikertzea izan dute helburu, azkenik frogatutzat 
eman dutena. Bestalde, ekarpenaren aztergaiaren erdigunean haurra duten 
zazpi ekarpen aurkitu dira, baina beste ekarpen guztietan ere, haurra, hauen 
gai zentrala ez izan arren, zeharka azterketaren muinean dagoela ageri da. 
Gainera, hainbat ekarpenek hezitzaileen eta haurtxoekin lan egingo duten 
pertsonen formazioaren eta profesionalizazioaren garrantzia azpimarra-
tzen dute, eta hori modu egokian jaso ezean, praktika desegokiak gailen-
tzen direla ondorioztatu dute. Gai hau zeharka ekarpen guztietan presente 
dago, hezitzaileen jokabide bateratuan, pedagogiaren printzipio orokorrak 
aplikatu ahal izateko orduan, eta baita haurtxoaren garapenaren eta honen 
beharren ezagutza izatearen ezinbestekotasunean ere.

Ekarpen bakoitzaren emaitzei eta ondorioei dagokienez, eta azterketa 
honekin amaitzeko, Pikler hezitzailearen jokabidea aztertzea helburu izan 
duten ekarpen guztiek emaitzetan islatu dute hezitzaile honek jokabide se-
kuentzia sistematiko, jokabide-eredu edo koreografia bati jarraitzen diola. 
Horrez gain, ekarpen guztiek beren ondorioetan azpimarratzen dute peda-
gogia honek hainbat esparrutarako duen balioa: besteak beste, hezkuntza-
aldaketarako, haurren zaintzak kalitatezkoak izateko, Pikler hezitzailea-
ren jokabidea eredu bezala hartzeko eta haurren eta haiek zaintzen dituzten 
helduen arteko harremanen garrantzia nabarmentzeko.

5.  EZTABAIDA ETA ONDORIOAK

Aztertu berri diren lanen bilaketaren emaitzetan, lan honen helburua 
zena bete dugu, orain arteko Pikler-Lóczy pedagogiaren inguruko inpaktu 
altuko ekarpen zientifikoak batu ahal izan ditugulako, ekarpen horien az-
terketa burutuz. Halaber, azterketa honek hainbat ekarpen interesgarri da-
kartza bere baitan. 

Hasteko, bai tesiei eta bai inpaktu altuko artikuluei erreparatuz, ikusi 
da duela sei urtetik hona Pikler-Lóczy pedagogiaren inguruko inpaktu al-
tuko ekarpenek gora egin dutela. Beraz, nabarmena dirudi azken urteetan 
gaiarekiko interesa igo egin dela, edota behintzat azken urteetan gai honek 

maila akademikoan presentzia izateari garrantzia ematen ari zaiola. Honen 
abiapuntu izan daiteke agian Hungariako Pikler-Lóczy Elkarteak berak ere 
ekarpen zientifikoekiko apustua egin izana 2018an, urte horretako apiri-
lean «Pikler International Symposium»1 delakoa antolatu baitzuten Buda-
pesten, non 31 lurraldetako 542 pertsonak parte hartu zuten. Gainera, esan 
beharra dago azken urteetan hainbat autorek azpimarratu dutela badagoela 
nolabaiteko teorizazio falta Haur Hezkuntzako pedagogiei dagokionez, 
ekarpen hauetan sakontzeko beharra azpimarratuaz (Taguchi, 2009). Agian 
horren arrazoia izan daiteke zaintzak hezkuntzaren parte direlako kontzien-
tzia falta, zeinak justuki Pikler-Lóczy pedagogiaren ardatz diren (Falk, 
2022; Hevesi, 2018; Golse, 2015).

Deigarria da, halaber, edo agian ez da kasualitatea, autore gehienak 
emakumeak izatea. Izan ere, Haur Hezkuntza zinez feminizatua dagoen 
eremua da hezitzaileei dagokienez (Alba et al., 2021; Barquín eta Melero, 
1994). Gainera, ikerketek adierazi dute horren arrazoi nagusietako bat hain 
justu aurreko puntuan aipatzen genuen zaintzekiko lotura zela (Idoiaga eta 
Etxebarrieta, 2022). Beraz, badirudi akademian ere feminizazio horren in-
darra ikusgarri dela. 

Autoreen azterketarekin jarraituz, ekarpen gehienak europarrak dira, 
nahiz eta Ameriketan ere Pikler pedagogia presente dagoen. Gainera, bere-
ziki azpimarragarria da azken urteetan UPV/EHUko taldeak UBrekin ko-
laborazioan egindako lana. Izan ere, ekarpenen autoretza gehienak haiek 
dituzte (Sagastui et al., 2023; Belza et al., 2023; Sagastui et al., 2022; Be-
lasko et al., 2022, 2023; Sagastui et al., 2020; Belza et al., 2019; Belasko 
et al., 2019) hiru tesi barne (Belasko, 2023: Belza 2020), eta haietako bat, 
Belaskorena, euskaraz. Horrekin ikusten da azken urteetan bereziki hone-
tan lanean diharduen talde bat dagoela. Gainera, lan teoriko hauetaz gain 
azpimarratzekoak dira UPV/EHU-k Pikler-Lóczy pedagogiari eginiko 
beste hainbat ekarpen, esate baterako, Bilboko Hezkuntza Fakultateak hez-
kuntza goiztiarreko lehen laborategia inauguratu zuen 2020an (Campusa, 
2020), preseski Haur Hezkuntzako graduko ikasleak Pikler-Lóczy pedago-
gian trebatzeko xedez. Gainera, 2022an Pikler-Lóczy pedagogiaren gakoak 
aztertzen dituen liburua ere editatu du talde honek (Herran, 2022), non ha-
ren sortzaileek idatzitako 20  artikuluren bilduma plazaratu den euskarara 
itzulita. Beraz, badirudi lanketa akademiko honek unibertsitate mailako 
beste alderdi batzuetan eragina duela edo behintzat paraleloki jorratuz doa-
zen bideak direla. 

Hizkuntzari dagokionez, hemen aztertutako ekarpen gehienak ingele-
sezko ekarpenak dira, WOS bilatzailean inpaktu altuko ekarpen gehienen 
hizkuntza baita, baina azpimarratzekoa da tesietako bat (Belasko, 2023) 
euskaraz idatzita dagoela eta aipatu berri den lan-talde honek badituela 

1  Pikler International Symposium, April 4-7, 2018 

https://www.google.com/url?sa=t&source=web&rct=j&opi=89978449&url=https://static.kmcongress.com/events/pikler2018/program.pdf&ved=2ahUKEwiRz7irj6qLAxW5BNsEHUWpKQwQFnoECBQQAQ&usg=AOvVaw0nAb_GyXaxP4-2ZjppMhGB

ekarpen batzuk ere euskaraz (Belasko et al., 2022; Herran et al., 2020; He-
rran, 2014). Interesgarria da euskarazko ekarpen horiek izatea, unibertsi-
tate-mailarako, eta bereziki Haur Hezkuntzako graduetarako, zeinak UPV/
EHUn gehienbat euskaraz irakasten diren. Izan ere, berriki eginiko azter-
keta batean egiaztatu da euskaraz lan akademikoak publikatzeko arrazoien 
artean, eta bereziki maila altuko lan akademikoak eta euskarazkoak publi-
katzen zituzten autoreengan, euskararekiko lotura sendoaz gain eduki zien-
tifikoa euskal komunitate zientifikoarentzat eta ikasleriarentzat eskuragarri 
izateko nahia ere bazegoela, nahiz eta askotan lan gehigarri bat izan (Be-
reziartua et al., 2023). Beraz, Haur Hezkuntzako Gradua eta etorkizuneko 
irakasleriaren formazioari begira, bereziki eskertzekoa da ekarpen hauen 
alde ere apustua egin izana. 

Aztertutako ekarpenen gaiari edota helburuei dagokienez, ekarpen as-
kotan, baina bereziki UPV/EHUko taldeak egindakoetan, Pikler hezitzai-
learen jokabidea aztertzea izan dute xede (Belasko, 2023; Sagastui et al., 
2022; Belza, 2020). Hau da, lan hauetan Pikler hezitzailearen jokabidea 
xehetasunean aztertu eta ondoren hura maila teoriko batean azaldu nahi 
dute aipaturiko autoreek. Honen helburuetako bat, autoreek berek aipatzen 
duten bezala (Belza et al., 2023), Pikler hezitzailearen koreografiaren al-
derdiak identifikatzea da, horren ondorio gisa formazio-plan bat garatzeko 
materiala lortzeko. Puntu hau ere bereziki azpimarragarria eta erabilgarria 
izan daiteke etorkizunean formazio-plan horiek benetan garatuz gero haur 
hezkuntzako irakasleen formazioan gako izan baitaitezke. Are gehiago, Pi-
kler-Lóczy pedagogian lanbide honetan jardun nahi duten profesionalen 
formazioari eta profesionalizazioari ematen dioten garrantzia oso handia 
dela kontuan hartzen bada (Belasko, 2023), aztertutako ekarpenetan ere 
ikusi ahal izan dugunez. Kontuan hartzekoa da, orobat, talde honek egin-
dako azterketak Emmi Pikler Haur Eskolan egindakoak direla, hau da, 
ez direla sehaska-etxea zeneko garaiko adibideak, baizik eta gaur egungo 
errealitatetik hartutako laginak direla (Herran, 2016). Horrek garrantzi be-
rezia dauka, Emmi Pikler-en eta Lóczy-ko lanaren inguruan ezagutzen zi-
ren ikerketa gehienak sehaska-etxearen garaian egindakoak zirelako, eta 
askok pentsatu izaten dute eredu hori soilik posiblea zela arrazoi horrega-
tik, haur haiek han bizi zirelako. Gaur egungo haur-eskolaren errealitatea 
ikertzea eta han ikusten diren emaitza guztiek eredu hau haur-eskolako in-
gurune batean ere posiblea dela erakusteak, hezkuntza kolektiboko inguru-
neetan ere aurrera eramaten jarraitzeko egokia dela egiaztatzen dute. 

Azterlan honetako ekarpen guztiek baieztatu dute Pikler-Lóczy peda-
gogiaren ezagutzak batez ere hezkuntza goiztiarrean duen funtsezko ga-
rrantzia, eta hezitzaileen lanean profesionalizazioa bermatzeko kontuan 
hartzeko moduko baliabidea dela (Belasko, 2023; Herran, 2016). Hau be-
rebizikoa da, zabalki azpimarratua izan delako haurrak adin tarte horretan 
jasotzen duen hezkuntzak bere bizitza osoan zehar eragina izango duela 
(Pikler, 1979). 

